
Discuorer dalla malsogna ei essenzial
Deonis Arpagaus e Carli Caderas ein pertuccai dalla malsogna multiple sklerose

DA SUSI BEARTH

■ Deonis Arpagaus e Carli Caderas ein
dus umens els megliers onns. Omisdus
ein pertuccai dalla malsogna multiple
sklerose. Malgrad ch’els san mai tgei
che la malsogna porta ed en tgei stadi
ch’els ein il proxim di, meins ni onn han
els acceptau la malsogna e fan il meglier
pusseivel ordlunder. Avon otg onns ha
Deonis Arpagaus da Strada sentiu ils em-
prems simtoms dalla malsogna ms. Ina
malsogna cronica ch’inflammescha il ma-
guol dil dies ed il center dalla gnarva. Sim-
toms ein denter auter era disturbis dalla
motorica e dalla vesida. Las attaccas dad ms
succedan en etappas irregularas. Da quellas
sa il pazient serevegnir ni era buc, ei dat zun
differents decuors dalla malsogna. Per Ar-
pagaus ha ei cuzzau ditg entochen ch’el ha
acceptau sia sort, uss eis el denton per-
schuadius: «Igl ei impurtont da discuorer
aviartamein culs concarstgauns dalla mal-
sogna e brattar experientschas cun auters
pazients.» Il bab da dus affons ha buca mal,
drova denton ina crutscha per ir ed ins ve-
sa ch’el ha ina malsogna. Vid siu cumpogn,
Carli Caderas da Luven, vesan ins denton
strusch enzatgei. Era el pitescha dapi
tschun onns da ms, ina malsogna che ha
midau dabia en sia veta e caschunau bia
mals. Igl um da 44 onns pren mintga di sco
el vegn e mira plein curascha e cun in sur-
rir el futur: «Jeu siemiel da posseder in di
ina Harley, da contonscher ina veglia-
detgna da 90 onns ed esser ‘fits’ entochen
lu.»

L’apparientscha cugliuna
Pils pazients dad ms munta esser fits na-
turalmein buc il medem sco per ina per-
suna sauna. «Jeu sai buca planisar ordavon
perquei che jeu sai mai co jeu sesentel il
proxim di», fa Caderas da saver. El vegn
spert staunchels e sa buca luvrar bia uras
ina suenter l’autra. «La damaun drovel jeu
ina ura entochen che miu ‘motor’
funcziuna.» Omisdus umens ein 100
pertschien invalids. Tuttina drovan els
l’occupaziun e van a luvrar. Els han il cletg
d’haver patruns cun bia capientscha e san
ir alla lavur cu e con ch’els pon. Deonis
Arpagaus ei decoratur d’interns e posse-
deva in’atgna fatschenta. «Jeu hai stuiu dar
si e vender ella, quei ei stau fetg dir», rela-
ta igl um da 49 onns. Cun Maurus Ca-

thomas che ha surpriu sia fatschenta ha el
anflau in bien patrun. En sia fatschenta
exequescha el in pensum da 20 per-
tschien. Carli Caderas ei stagner e ma-
nischunz d’autos da vitgira. Era el ha an-
flau in patrun tolerant e lavura parzial-
mein tier la firma Candreja a Schluein. Ei
dat denton dis ch’el ei staunchels e sesen-
ta mal. Lu dorma el fetg bia e resta a casa.

Remarcas che fan mal
Dapi tschun onns ha Deonis Arpagaus
giu neginas attaccas dad ms pli ed el ei
plein speronza pil futur. Duront sias cu-
ras da reconvalescenza a Valens ha el den-
ton viu biars pazients dad ms che fuvan
mal vidlunder. «La tema da setschentar in
di ella suppia da rodas va mai naven.» Las
attaccas han tuccau la vart seniastra da siu
tgierp, gl’emprem haveva el negin senti-
ment el maun seniester, suenter teneva la
comba buca pli ed el perdeva la pesentin-
cla. Arpagaus ha giu ditg d’acceptar sia

malsogna e tier tut quei ha el aunc giu da
sbatter cun remarcas che curdavan ord
spir ignoranza: «Has puspei buiu memia
bia?» – ni – «Ti has bi, has puspei nuot da
far?» El savevi buca tschintschar da sia
malsogna, havessi bunamein dau si e fus-
si il pli bugen staus gl’entir di en casa. Da
sia famiglia ha el survegniu grond agid e
dapi ch’el ha acceptau sia sort, sa discuo-
rer surlunder e declarar als auters tgei ch’el
ha va tut meglier. Deonis Arpagaus legia
bia ed ei in passiunau trochist.

Buc avunda forza
Tier Carli Caderas ha la malsogna en-
tschiet cun problems dalla vesida e sfur-
miclems ellas combas. El ha giu duas treis
attaccas da ms e dolurs. «Quei fuva sco
dad ir sin guottas.» Cu el ha survegniu la
diagnosa dils miedis sminava el gia tgei
ch’el haveva: «Aschia ei quei buca stau
aschi nausch d’acceptar ed il mund ei buc
ius sutsura.» Avon havevi el dolurs e ne-

gin savevi cun tgei medicaments gidar. Us-
sa drova el treis ga ad jamna ina sprezza cun
in medicament encunter ms. Il medica-
ment cun la «pistola» dat sia dunna Car-
melia ad el. «Jeu sai buca far quei.» Dapi
in onn survegn el plinavon in medicament
niev che mitighescha fetg il mal. Sia fami-
glia ha acceptau la malsogna e sustegn el.
Il fegl Franco sappi denton strusch capir
ch’el possi buca pli luvrar cumpleinamein.
Caderas sa buca pli ir cun skis ed era au-
tras activitads dil temps liber sto la fami-
glia far senza il bab. Siu hobi ei far lenna,
mo quei effectueschi magari remarcas sco:
«Aha, a casa po el luvrar mo schiglioc buc.»
Quellas persunas sappien denton buca
ch’el stoppi durmir bia e far bia pausas per
puder far enzatgei.

Appel als pertuccai dad ms
El Grischun dat ei ina Societad multiple
sclerose. Deonis Arpagaus s’entaupa regu-
larmein cun ina gruppa d’auters pertuccai

d’ms per discuorer e brattar experien-
tschas. «Il contact cun auters pertuccai ha
gidau fetg mei, jeu hai survegniu bia cus-
segls che levgieschan la veta a mi.» La
gruppa seigi denton buca fetg enconu-
schenta ella regiun e biars pertuccai dad
ms fetschien buca part allas sentupadas.
«Jeu appelleschel mintgina e mintgin cun
ms da contactar nus, vegnir allas sentupa-
das ed aschia sustener in l’auter.» Tier la
malsogna vegnan magari aunc problems
finanzials vitier. Mo culs daners dalla ren-
ta d’invaliditad tunschessi ei buca per vi-
ver ed ei dependi fetg co ins seigi segiraus
dasperas. «Biars san buca tgei dretgs ch’els
han e tgei agid finanzial ch’els han da-
bien», di Arpagaus. Digl anteriur presi-
dent dalla Societad multiple sclerose dil
Grischun, Andrea Danuser da Favugn, ha-
gi el survegniu massa tips e cussegls ch’el
detti bugen vinavon.
Per dapli informaziuns: 
Deonis Arpagaus, telefon 081 925 20 75

Carli Caderas ha la
malsogna multiple
sklerose. Duas ga ad
jamna fa el fisioterapia
perquei ch’igl ei fetg
impurtont da mantener
la musculatura.

Deonis Arpagaus tre-
nescha ina ga per jam-

na la forza ed ina ga
gauda el la massascha
dil fisioterapeut. Ultra

da quei va el ina ga per
jamna a senudar cun
auters malsauns dad
ms ed appellescha a
tuts pertuccai da far

part dallas sentupadas
dalla Societad multiple

sklerose dil Grischun.

